
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
পাখি



তাকে তুমি শূন্য খাঁচাটাই শুধু দিয়েছিলে

পাখিটা দাওনি

এমন কী, তাকে কোনো ফুলও দাও নি, যে,

সে তার গার্হস্থ্য সাজাবে!



তার চোখে শোক ছিল কিন্তু ঘুম ছিল না

তার চোখে তাপ ছিল কোনো অশ্রু ছিল না

এত বোঝা

তাকে কেন দিলে তুমি

এত পাপ তাকে কেন দিলে?



তাকে তুমি শূন্য খাঁচাটাই শুধু দিয়েছিলে

পাখিটা দাওনি

এতই দিয়েছ যখন, বয়ে যেতে দাও, অন্তত

তাকে বলে এসো

ভালো থেকো!







আলো



সারারাত তুমি পুড়েছিলে, এইবার ওঠো

চেয়ে দ্যাখো

তুমি আর একা নও, মোম নও, তোমার বন্ধুতা

প্রতিটি ফুলের কাছে

ঋণ মেনে নেয়, বলো, এখনো কী

ছাই হয়ে যাবে?

ছুঁয়ে দ্যাখো, এই চোখে অশ্রু ঝরেছিল

দাহে, অপমানে

তবু তুমি একা নও, মোম নও, সারারাত

পুড়েছিলে

তাই আজ ছাই হয়ে যাবে?

		 এই পাতা শেষ সম্পাদিত হয়েছে ০৩:৫১টার সময়, ৩০ জুন ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

